
Kila sifa nyema na shukrani zote anastahiki kusifiwa na kushukuriwa Allah
(Subhaanahu Wataala) ambaye aliyemfundisha mwanaadam yale
aliyokuwa hayafahamu kwa msaada wa kalamu na kumuondoshea ujinga
na kumuweka kwenye nuru ya elimu.

Swala na salamu ziwe juu ya kipenzi chetu Bwana Mtume (Salallahu Alayhi
Wasallam) ambaye ametumwa kujawafikishia viumbe wa Allah (Binaadamu
na Majini) nuru ya elimu itokayo kwa Mola wao Mlezi.

Amma baada ya shukrani hizo na kumtakia swala na salamu kipenzi chetu
na Mteule wa umma huu naye si mwengine isipokuwa ni Bwana Mtume
(Salallahu Alayhi Wasallam). Uislamu umemtaka mja kila jambo lake
alifanye kwa misingi ya elimu na kujiweka mbali na ujinga, kwa ajili hiyo basi
tumeonelea na kutilia umuhimu kuandika kitabu hichi ambacho kitakuwa ni
msaada mkubwa kwa wale ambao wanaojishughulisha na kazi za udalali na
yale yanayofungamana nayo kwa mujibu wa sheria ya kiislamu.

Na kitabu hichi tumekiita na kukipa jina: “UWAZI WA DALILI JUU YA
UHALALI WA UDALALI NA YALE YANAYOFUNGAMANA NA
MADALALI”.

Kwa kuweka kitabu hichi na kukiandika kwake itakuwa ni mwangaza kwa
wale ambao wanaofanya kazi hii na itakuwa ni wepesi kwao na ni rahisi
kuifanya kazi yao hii kwa misingi ya elimu na kuchunga mipaka ya uislamu
na pia kitabu hichi kitawaondoshea shaka juu ya uhalali wa kazi hiyo.

Tunamuomba Allah (Subhaanahu Wataala) kwa majina yake matukufu na
sifa zake nyema ajaaliye kitabu hichi kiwanufaishe waislamu wote na kiwe ni
kwa ajili yake na kiwe ni katika mizani ya mema yetu siku ya kukutana na
yeye, siku ambayo haitomnufaisha mtu mali yake wala watoto wake
iIsipokuwa matendo yake mema aliyofanya kwa ajili ya Allah (Subhaanahu
Wataala)

Aaaamii
Abuu Muhammad Hasnuu Amour Kombo

Azzinjibariy Attanzaniy



MAANA YA UDALALI

Maana ya udalali: Ni kukaa kati na kati baina ya muuzaji wa bidhaa na
mnunuzi wa bidhaa.

Maana ya Dalali: Ni yule mtu ambaye hukaa na kuingia kati na kati baina ya
muuzaji wa bidhaa au mmiliki wa bidhaa na baina ya mnunuzi wa bidhaa, na
huyu Dalali ameitwa kwa jina la Dalali ni kwa sababu yeye ndiye
anayemjuulisha mnunuzi wa bidhaa wapi ilipo bidhaa nzuri na inayohitajika
na pia kumjuulisha muuzaji wa bidhaa juu ya thamani ya bidhaa
anayokusudia kuuza.

UMUHIMU WA KUWEPO UDALALI

Kuwepo kwa udalali baadhi ya wakati kuna umuhimu mkubwa na
kunapatikana faida kubwa na haya ni kama waliyoelezea wanachuoni

“ Na udalai ni jambo ambalo watu wanalihitajia kwa wingi (kwa sanna), basi
wengi katika watu hawatambui na kujua njia za mapatano katika biashara
baina ya Muuzaji na Mnunuzi katika kuuza na kununua, na watu wengine
hakuna kwao uwezo juu ya kutambua na kujua usafi na uzuri wa kile
wanachokinunuwa na kujua ni zipi aibu zake, na watu wengine hakuna kwao
wakati wa kuingia katika mauziano na manunuzi ya kibiashara. Na kutokana
na maelezo haya hapa, imekuwa udalali ni kazi yenye manufaa, hunufaika
nayo kazi hiyo Muuzaji na Mnunuzi na Dalali mwenyewe”.

Nimesema hapa (Abuu Muhammad Hasnuu): “ Manufaa ya kazi ya Udalali
yatapatikana ikiwa pande zote zimechunga masharti ya kazi hii, masharti
ambayo yamewekwa na sharia ya Uislamu na pande zote hizo zikachunga
masharti hayo, Muuzaji, Mnunuzi na Dalali mwenyewe na kukosekana
dhulma baina yao na kila mmoja kumuhurumia mwengine”.



MASHARTI YA KAZI YA UDALALI

lli kazi ya udalali iwe ni sahihi ni vyema kuchungwa masharti haya
yafuatayo:-

1. Pachungwe uadilifu na ukweli baina ya pande zote tatu, upande wa
mmiliki wa mali, upande wa mnunuzi, na upande wa Dalali.

2. Kupatikana mawafikiano na muwafaka pamoja na maridhiano baina ya
Dalali na ule upande ambao Dalali atachukua ujira wake juu ya kazi yake
hii ya udalali kabla ya kuikamilisha kazi, na hili linakuwa kwa yeye dalali
kutolea maelezo kuwa kwa mujibu wa kazi yake atachukuwa kiwango
fulani cha mali baada ya kuuzwa kwa mali yote kwa kule kusimamia
kwake zoezi zima la kuuzwa kitu husika, basi mmiliki wa mali akikubali
hilo, hapo Dalali atatumia juhudi yake ya kutafuta wateja na kusimamia
kuuza kwake mali hiyo.

TANBIHI: Baadhi ya wakati mmiliki wa mali ndie anaetoa maelekezo ya
kuwa yeye mali yake anataka iuzwe kwa bei maalumu ambayo huiainisha
na kusema kuwa atampa dalali ujira wake (malipo yake) kwa kazi yake ya
kutafuta wateja na kusimamia kuuzwa kwa kitu husika au mali husika na
kumtajia kiwango maalum, hili pia hukubalika ikiwa yamepita maridhiano
baina ya pande zote mbili, au kitakachozidi ni cha dalali pia hili hukubalika.

3. Baadhi ya wanachuoni wamesema: Kuwa huo udalali ni lazima ndani
yake kuwe kumekusanywa na taabu na mashaka ya ufatiliaji wa
mauziano na kukamilika kwake.

4. Panaekewa sharti pia Dalali anatakiwa awe ni mjuzi wa kuzijua bidhaa
zilizo kuwa ni nzuri na zile zilizokuwa siyo nzuri ili kujua kwake huko
kutamfanya awe ni mwenye kuchunga uhalali wa kile anachokisimamia.

5. Dalali ajitahidi kujiepusha na kufanya khiana katika kazi yake hii ya udalal
kwani khiana ni jambo lililokatazwa katika kila hali na dalili ya hayo ni
maneno ya Mtume (Salallahu Alayhi Wasallam) :

Na kutoka kwa Abuu Hurayra (Radhiyallahu Anhu) Amesema: Amesema
mjumbe wa Allah (Salallahu Alayhi Wasallam): “ Yoyote atakaebeba silaha
dhidi yetu si katika sisi, na yoyote atakaetufanyia khiana na khushi si katika
sisi ”. Na katika riwaya nyengine : “ yoyote atakaetufanyia khiana si katika
sisi, na mwenye kufanya vitimbi na mwenye kufanya khadaa ni watu wa
motoni ”.

6. Dalali ajiepushe na kuleta madhara baina ya pande mbili, baina ya mmiliki
wa mali na mnunuzi wa mali katika mauziano na manunuzi yao na dalili
ya hayo ni maneno ya Mtume wetu kipenzi yanayosema :

Na kutoka kwa Ubaadata bin Swaamit (Radhiyallahu anhu) Amesema
Mtume (Salallahu Alayhi Wasallam) : “ Hakuna kufanya madhara na hakuna
kulipiza madhara ”. au kwa maana nyengine: “ Haifai kufanya madhara bila
ya kukusudia na wala haifai kufanya madhara kwa kukusudia ”.

7. Dalali anatakikana awe muaminifu na achunge amana atakayokabidhiwa,
kama katika bidhaa kutakuwa na aibu ni vyema kuweka wazi ili ijulikane
kabla ya mauziano kupita ili atakaenunuwa bidhaa hiyo awe anajua kabla
na iwe ni wepesi kwake kuchukuwa maamuzi yaliyo sahihi katika kununua
bidhaa hiyo

8. Dalali atakapobainikiwa kuwa Mmiliki wa mali, bidhaa anayotaka itafutiwe
mteja na kuuzwa ni bidhaa ya haramu, basi dalali anatakikana ajiepushe
na kuliingia jambo hilo na awe mbali nalo kwani bidhaa yake ipo katika
misingi ya haramu na wala asifanye tamaa kwa kuliingia jambo hilo
kufanya hivyo ni kuisaidia haramu iwe na nguvu na Allah (Subhaanahu
Wataala) Anasema katika Suratul Maida aya 2:

“Na Saidianeni juu ya wema na tagwa (Uchaji) na wala musisaidiane juu ya
madhambi na kufanya uadui, na muogopeni Allah, hakika Allah ni mkali wa
kuadhibu ”.

DALILI ZINAZOJUULISHA JUU YA UHALALI
WA KAZI YA UDALALI

Miongoni mwa dalili zilizokuja kuhusiana na udalali ni hizi zifuatazo:-

1- Na kutoka kwa Qais bin Abiy Gharaza (Radhiyallahu Anhu) amesema: “
Tulikuwa sisi katika mji wa Madina tukiuza na kununua bidhaa kwa vipimo
vya wasqgi, na tulikuwa tukijiita madalali sisi wenyewe na watu walikuwa
wakituita hivyo, basi akatoka Mtume (Salallahu Alayhi wasallam) kutujia
sisi siku moja, basi na akatuita kwa jina hilokuwa zuri zaidi kuliko lile jina
ambalo tulilokuwa tukijiita sisi wenyewe na watu wakituita kwa jina hilo,
basi Akasema: Enyi kundi la wafanya biashara, hakika biashara zenu
(kuuza na kununuwa kwenu) zinahudhuriwa na viapo na uongo, basi
zichanganyeni hizo biashara zenu na kutoa sadaka”.

Makusudio ya ndani: Wafanya biashara wengi huwa wanaapa na kusema
uongo wakiwemo madalali pia kwa hiyo pale panapotokea jambo hilo



kwenye biashara kuweni na kawaida ya kutoa sadaka kwani sadaka
husafisha vitu hivyo.

Wanasema Wanachuoni wa hadithi kama ifuatavyo:-

n

“ Na ndani ya hadithi ya Qais bin Abiy Gharaza hakika jambo la udalali ni
lenye kuekewa sheria na ni jambo linalofaa .

2- Na kutoka kwa Abuu Hurayra (Radhiyallahu Anhu) Amesema: Amesema
Mtume wa Allah (Salallahu Alayhi Wasallamu): "Waislamu wapo juu ya
sharti zao walizokubaliana”.

Wanachuoni wanasema wakati walipokuwa wakitolea maelezo hadithi hii
kama ifuatavyo:-

Oomr n Vo e O b s ¢ o o8 AN 2331 by 2l Lo 0 b6l
b sl by 20l Wl g cas bl ol (o015 gnlly sl gl oo 1da OY ¢lgie
e de el 2l

“ Maana yake: Ni (Waislamu) wenye kuthibiti juu ya sheria zilizokuwa ni
zenye kufaa kisheria ambazo hutokezea baina yao (au kwa yale

yanayotokea baina yao), basi hutekeleza (mambo yao) kwa sheria hizo na
wala hawarejei nyuma wakaziacha sheria hizo kwa sababu kufanya hivi ni
katika kutekeleza vifungo au ahadi ambazo Allah ameziamrisha, na amma
sharti zilizokuwa ovu au mbaya (zinazokwenda kinyume na sheria ya
uislamu) au zilizokuwa hazifai kisheria, basi hazitotekelezwa sharti hizo”.

Nimesema hapa (Abuu Muhammad Hasnuu): “ Udalali ni mafungamano
ya mkataba imma baina ya mmiliki wa mali na Dalali au mnunuzi wa bidhaa
na Dalali, na mkataba huo hufungwa kwa masharti na sheria ambazo
hukubaliana baina yao kwa hiyo ni vyema kila mmoja kuchunga masharti
hayo na sheria hizo na kutofanya khiana kwa mwenzake”.

3- Na amesema lbnul-Abbas (Radhiyallah Anhuma): “ Hakuna ubaya
kusema: Uza nguo hii, na kitakachozidi juu ya kadha wakadhaa (Zaidi ya
hapo) basi hicho ni chako ”.

4- Na amesema |bnu Siriina: “ Hakuna ubaya kwa ujira (malipo) wa Dalali
(kwa kazi yake) wakati atakaponunua mkono wa mkono ”. Na akasema
tena vile vile: “ Atakaposema (mwenye mali au mmiliki wa mali): Uza hiyo
mali (bidhaa) kwa bei kadhaa, na kitakachokuwa katika faida basi hicho
ni chako, au ni baina yangu na baina yako (tugawane), basi hakuna ubaya
kwa hilo ”

5- Na alipoulizwa Atwaau kuhusiana na udalali na akajibu kwa kusema:
“ Hakuna ubaya kwenye udalali ”.

Amesema Imam Hafidh Ibnu Hajar wakati alipokuwa akitolea maelezo juu
ya athari hizi ambazo amezileta Imam Bukhari ndani ya sahihi yake, kwa
kauli yake hii ifuatayo:-

“Na kama kwamba mtunzi wa kitabu (Imamu Bukhari) ameashiria kuwapinga
na kuwaradi wale ambao wanaochukia jambo la udalal ”

Maelezo ya Ziada: Jambo hili la udalali sheria imeliruhusu na ni jambo jema
na kipato kitakachopatikana ni kipato cha halali, lakini kwa kuchungwa
masharti yaliyotangulia na pia kupatikana uwazi na ukweli ndani ya kazi hii.

KAULI ZA WANACHUONI JUU YA KAZ| YA UDALALI
NA UHALALI WAKE

Kipengele hichi ni muhimu sana kwani dalili zinazokuja zikawa
zinazungumzia jambo fulani ili dalili hizo zifahamike vizuri na kwa uwazi ni
vyema kuwarejea wanachuoni na hapa napenda kunukuu baadhi ya kauli za
wanachuoni juu ya uhalali wa kazi hii ya udalali, nazo ni kama zifuatazo:-

1- Amesema Imam Bukhariy (Rahimahullahu): “ Mlango unaozungumzia
ujira (malipo) wa Udalali, na hakuona Ibnu Siriina na Atwaao na lbrahim
na Hassan kwa ujira wa Dalali hawajaona kuwa kuna ubaya wowote ule ”.

2- Na aliulizwa Imamu Maalik (Rahimahullahu) kuhusiana na ujira (malipo)
wa Dalali, basi akajibu kwa kusema: “hakuna ubaya katika ujira wa Dalali”.

3- Na Amesema Ibnu Qudaamah (Rahimahullahu): “ Atakaposema (Mmiliki
wa mali au bidhaa): Uza nguo hii kwa kumi (Dinari, Dirham, Riyali n.k ),
basi itakachozidi juu yake basi hicho ni chako, itafaa na kusihi (jambo hilo)
na itastahiki ziada kwa Dalali, na Amesema Imamu Shafi
(Rahimahullahu): “ haitosihi ” na kinachojuulisha kusihi kwa jambo hili (la
udalali) hakika Ibnu Abbasi alikuwa haoni ubaya kwenye jambo hilo (la
udalali), na kwa sababu yeye (Dalali) anaitumia mali yake na
kuishughulikia kwa idhini yake (yaani Mmiliki wa Mali), basi inasihi na
kufaa sharti ya kupata faida kwa ajili yake”.

4- Na Imesema Lajnat-Ddaaimah (Jopo la wanachuoni nchini Saudia
Arabia): “ Patakapopatikana makubaliano baina ya Dalali na Muuzaji na
Mnunuzi juu ya kuchukua Dalali kutoka kwa Mnunuzi au kutoka kwa
muuzaji au kutoka kwa wote wawili pamoja, kuchukua mali iliyoendewa
mbio na kufanyiwa bidi kuchukua kiwango maalum, inajuzu hilo, na wala
hakuna mpaka maalum uliyowekwa katika kuchukuwa mali hiyo
iliyofanyiwa bidii na kuendewa mbio kwa mnasaba maalum, bali ni kwa
yale yaliyopatikana juu yake makubaliano na maridhiano kutoka kwa yule
ambaye ametoa bidii (mpaka bidhaa ikauzwa na kununuliwa) itafaa.

Lakini inatakikana kuwa ndani ya mipaka ambayo imepita kwa jambo hilo
desturi baina ya watu, katika yale yanayopatikana manufaa yake kwa
Dalali katika usawa wa ile juhudi aliyoitumia katika kukaa kati na kutumia
juhudi ya kutimiza mauziano baina ya muuzaji na mnunuzi na wala isiwe
ndani yake (ndani ya Udalali) madhara juu ya muuzaji au mnunuzi kwa
kuzidisha kwake Zaidi ya kawaida iliyozoeleka”.

FAIDA: Dalali aliyekuwa bora ni yule ambaye anayewaondoshea dhiki watu
anaoamiliana nao katika kazi yake ya udalali pamoja na kuwahurumia, na
dalili ya haya ni kauli yake Bwana Mtume (Salallahu Alayhi Wasallamu):-

Kutoka kwa Jabir Bin Abdillah (Radhiyallahu Anhu) Amesema: Amesema
Mtume wa Allah (Salallahu Alayhi Wasallam): “ Allah amrehemu (ammiminie
rehma zake) mtu ambaye aliyekuwa na sifa ya upole na kuwafanyia watu
wepesi wakati anapouza, na

wakati anaponunuwa, na wakati anapodai madeni yake kutoka kwa
masikini”.

Kwa hiyo dalali anaekuwa mpole na kuwafanyia wepesi wale anaoamiliana
nao katika mauziano ya bidhaa, huwa anaingia katika orodha ya wale
waliyoombewa dua na Mtume wetu kipenzi (Salallahu alayhi Wasallamu).

5- Na Amelijuzisha jambo la Udalali Assayyid Saabiq katika kitabu chake
(Fig-hu Sunna) (818) na akatolea hoja kwa yale aliyoyaleta Imamu

Bukhariy katika sahihi yake na utajo wake umeshatangulia.

6- Na Amesema Shekhe Ibnu Baazi (Rahimahullahu): “ hakuna ubaya katika
hilo (yaani katika uhalali wa udalali) Dalali ni yule anaekuwa anamuuzia
mtu ngamia wake au ng'ombe wake au mbuzi wake au matunda yake, au
mavazi yake (nguo zake), au ... hakuna ubaya au ardhi au vyenginevyo
visivyokuwa hivyo, (huyu) huitwa dalali, hakuna ubaya na yeye ndiye
Dalali.”

7- Na amesema Shekhe Ibnu Uthaimini (Rahimahullahu): “ Inajuzu kwa
huyu ambaye amekuwa ni wa katikati (muunganishaji baina muuzaji na
mnunuzi) kuchukua kutoka katika mali kama ni kiwango cha ujira wake,
na lakini ikiwa ameweka sharti na kupatikana sharti juu ya yule
muunganishaji au aliyekaa katikati baina yao, basi jambo lipo wazi, na
ikiwa hapajawekwa sharti, basi ikiwa huyu mtu ameiweka nafsi yake na
kuisimamisha nafsi yake kwa ajili ya kazi hii (Akaifanya kuwa ndio kazi
yake) atastahiki kupata ujira (malipo ya kazi hiyo), na ikiwa hajaifanya
hiyo kuwa ndio kazi yake kwenye nafsi yake, basi kwa hakika kitendo
chake hichi kitakuwa msaada usiyohitaji malipo, kwa sababu yule
aliyekuwa muunganishaji baina yao, wao hawatilii umuhimu jambo lake
kutoka kwake isipokuwa ni msaada usiyohitaji malipo, Basi ikiwa huyu
(mtu) ni maarufu kwa kuwa yeye ni Dalali anachukuwa ujira (malipo), basi
atakuwa na ujira (malipo) mfano wake ...".

w0558 M slmandl e Sl lda ™ 1 s bl adai 015 8 el JB 5 —A

8- Na amesema Shekhe Fauzani (hafidhahullahu): Huyu anauliza
kuhusiana na Dalali ambaye anakuwa baina ya muuzaji na

mnunuzi na akawa anachukuwa ujira (malipo)? Naam hakuna ubaya,
mwanadamu kuwa ni Dalali baina ya muuzaji na mnunuzi na akawa
anafanya bidii baina yao (ili kuhakikisha mauziano yanakamilika) na
inakuwa kwake ujira (malipo) juu ya kazi yake na bidii yake hiyo, hakuna
kizuizi (katazo) kinachozuiya jambo hilo, kwa hakika katika jambo hili
kuna mashaka kwa wote” @ .

9- Na amesema Abuu Abdi-Rahmaan Al-Azaaziy ndani ya kitabu chake
(Tamaamul — Minna, 3/333): “ Makusudio ya Dalali ni yule anaekaa kati
na kati baina ya muuzaji na mnunuzi kwa mtazamo wa ujira (malipo)
maalumu, basi hili ni jambo linalofaa na ni halali”.

Nimesema hapa (Abuu Muhammad Hasnuu): “ kauli za wanachuoni juu
ya mas-ala ya dalali na udalali zipo nyingi sana ila sisi tumefupilizika na hizi
tulizozitaja hapa, hii yote inaonesha wazi na kujuulisha kuwa jambo la udalali
ni jambo ambalo limeruhusiwa kisheria ila wengi katika madalali
wanaoifanya kazi hii ya udalali hawana elimu nayo kazi hii, bali wao
wanafanya kimazoea tu na kutochunga sheria zake na vidhibiti vyake, na
yoyote ambaye atakaekosea njia na akaacha utaratibu uliyowekwa atapotea
tu

"y&,u‘&siy‘)sj"

“ Na kila mwenye kukosea njia hupotea”.

(1) Fatawa za mashekhe: Ibnu Baazi, Ibnu Uthaimin na Fauzani zote zipo kwenye rikodi za
kaseti.

HOJA TATA ZILIZOKUJA KUHUSIANA NA UDALALI
NA JAWABU ZAKE

Miongoni mwa hoja tata ambazo huwatatiza baadhi ya waislamu katika mas-
ala haya ya udalali ni hizi zifuatazo:-

1- Baadhi ya watu husem: “ Udalali ni jambo lisilofaa na lina khadaa ndani
yake na kutolea hoja juu ya madai yao hao kwa kauli ya Ibnu Abbasi
(Radhiyallahu Anhu):-

(V8 Y) sy (YIVE) (g dlal 5, ((5Laie TOY))

Jawabu yetu juu ya madai haya: Madai yao haya yakiangaliwa kwa uoni
wa nje yataonesha yana usahihi lakini yakiangaliwa kwa uoni wa ndani kwa
misingi ya elimu ya dini na dalili zake basi panabainika kuwa madai haya
yapo mbali na usahihi kwa hoja hizi zifuatazo:-

(a) Kwanza kauli ya lbnu Abbasi (Radhiyallahu Anhu) ambayo wao
wanaitegemea katika madai yao haya si hoja inayokataza udalali bali ni
hoja inayoonyesha kuwa udalali ni jambo ambalo lipo na linakubaliwa na
sheria ya uislamu kwani kauli ya Ibnu Abbasi imekuja kutafsiri maneno ya
Mtume (Salallahu Alayhi Wasallam) pale aliposema:

rl“ﬁéJL*J“UJ((it‘Q}eL;é":y}))
“ Na wala hauzi mkaazi kwa ajili ya mjaji anaetoka nje ya mji”.

Maana yake: Mjaji anaekuja na bidhaa zake kutoka nje ya miji akija katika
mji anatakiwa auze yeye mwenyewe na asiweke dalali amuuzie kwani
akiweka dalali akimuuzia atawauzia kwa bei ya juu sanna na akiuza yeye
mwenyewe atauza kwa bei ya chini ambayo itawarahisishia watu na
kuwaletea manufaa, kwa hiyo katika sura hii haifai kumuweka dalali lakini
sura nyengine dalali atafaa kuwepo na ndo maana akasema shekhe Abdul-
Muhsin bin Abdillah Azzaamil (Hafidhahullahu) kwa maneno yake haya
yafuatayo:-

“ Imejuulisha hii (yaani kauli ya Ibnu Abbasi) juu ya kuwa dalali ni jambo
lilokuwa lipo na linalojulikana na kukubalika lakini katika sura hii ni jambo
linalozuilika na kukataliwa”.

Pia kauli ya Ibnu Abbasi iliyotangulia inayosema kama ifuatavyo:-
N 551355138 e a5 6 M,J\\' O W"

“ Hakuna ubaya kusema: Uza nguo hii, na kitakachozidi juu ya kadhaa
wakadhaa (Zaidi ya hapo) basi hicho ni chako”.

Kauli hii inaweka wazi zaidi kuwa jambo la udalali ni jambo linalofaa na kauli
hii inabatilisha ufahamu mbaya unaopatikana kwa baadhi ya watu katika
kauli ya Ibnu Abbasi inayosema:

/)"

Wakiitegemea kauli hiyo kuliharamisha jambo la udalali na kusema kwao
kuwa ni jambo lisilofaa, kusema kwao huko kunahesabika ni ufahamu mbaya
ambao unapingwa na kauli yake nyengine lbnu Abbasi ambayo yeye
mwenyewe amehalalisha udalali na kuona hakuna ubaya katika kazi ya
udalali.

Basi madai yao hayo yatakuwa yamebatilika na usahihi ni huu ewe muislamu
zinduka na fuata dalili na wacha kufuata shubha na ufahamu mbaya wa
baadhi ya watu kwani dalili haipo kwenye ufahamu mbaya.

(b) Amma kuhusu khadaa hii ni sifa ya ambayo popote pale itakapopatikana
katika jambo basi elewa jambo hilo litakosa barka na mtu akiwa na sifa
hiyo basi mtu huyo atakuwa ni katika watu wa motoni kama alivyosema
Mtume (Sallahu Alayhi Wasallam):-

(NG gl Sy oL LB G2E 252))

“Yoyote atakaetufanyia khiana si katika sisi, na mwenye kufanya vitimbi
na mwenye kufanya khadaa ni watu wa motoni”.

Na ndo maana tukasema mwanzoni mwa kitabu chetu hichi kuwa miongoni
mwa sharti ya usahihi wa kazi hii ni kuwa Dalali ajiepushe na khiana jambo
ambalo ndani yake khadaa imebebwa kwa hiyo kuwa mtu ana sifa mbaya
na akawa na sifa hiyo anaidhihirisha mpaka kwenye kazi yake ambayo kazi
hiyo imehalalishwa na sheria ya uislamu, sifa hiyo haiharamishi kazi ambayo
iliyohalalishwa na uislamu bali yeye atakuwa ameingiza uharamu kwenye
kazi ambayo asili yake ni halali, kwa hiyo madai yao haya yatakuwa
yamebatilika.

2- Madai ya baadhi ya watu kusema kwao: “ kuwa udalali wanachuoni ni
jambo walilolichukia”.

Jawabu yetu juu ya madai hayo: kwanza; tumeona kauli za wanachuoni
wakijuzisha jambo la udalali na kuwa ni jambo la halali na pato
litakapopatikana kwa kazi ya udalali kuwa ni pato la halali lisilo na mashaka
ndani yake;

Pili: Ni kuwa wanachuoni wamechukia sura ya udalali na siyo kuchukia
udalali wenyewe kwani wanafahamu kuwa udalali ni jambo linalokubalika na
miongoni mwa sura wanazozichukia ni hizi zifuatazo:

Haifai kuwepo dalali kwa mjaji anaetoka nje ya miji kinachotakikana auze
yeye mwenyewe bidhaa yake na asiwepo dalali na endapo ataweka dalal
hapo ndipo panapatikana chukizo na uharamu katika sura hii kama
ilivyokuja katika hadithi.

Haifai kuwepo dalali ambaye hakuna makubaliano baina yake na mmiliki
wa mali na endapo atakuwepo dalali ambaye hana makubaliano na
kuwafikiana na mmiliki wa mali au mnunuzi wa bidhaa, hapo ndipo
pataingia chukizo na uharamu wa udalali.

Udalali katika mali ya haramu au bidhaa ya haramu, hapo udalali haufai
na ni haramu kuingia katika jambo la haramu, na zipo baadhi ya sura
nyengine pia zikipatikana hizo itakuwa udalali haufai kwa hiyo ni vyema
dalali kuifanya kazi hii kwa elimu ili aepukane na makosa.

Na endapo tutajaaliya kuwa wanachuoni wamechukia baadhi yao mas-ala
ya udalali basi ni vyema watu wakarudi kwenye dalili na wakashikamana

nazo kwa ufahamu wa wema waliyotangulia na katika mas-ala haya dalili
zimekuja na ufahamu wa wema pia umekuja akiwemo Ibnu Abbasi
(Radhiyallahu Anhu), kwa hiyo madai yao haya yamebatilika na hayana
mashiko yoyote yale.

3- Madai ya tatu: ni kuwa gharama wanazipandisha sana na viwango vyao
ni vikubwa sana mpaka panakosekana Imani na madalali, na hivyo
tunaona ni kazi isiyofaa. Kwani wao huwakomoa wanunuzi au wauzaji
kwa maana wamiliki wa mali.

Jawabu yetu ya madai haya: Mas-ala ya udalali yana sheria zake na
utaratibu wake uliyowekwa kisheria kama hadithi iliyokuja kuelezea juu ya
masharti wanayokubaliana waislamu:-

(gl L2 55LA1)

“ Waislamu wapo juu ya masharti yao ”

Kwa maana waislamu wapo juu ya masharti waliyokubaliana na miongoni
mwa masharti ni kufunga mkataba baina ya mmiliki wa mali na dalali, kwa
hiyo hata ikionekana dalali ameuza bidhaa kwa gharama ambazo
zinaonekana zipo juu huenda ikawa ndo makubaliano yao baina yake na
mmiliki wa mali, hili lisipelekee kuitia kwenye uharamu kazi ya udalali pamoja
na kuwa dalali anatakiwa asifanye tamaa kwenye kazi yake ya udalali kwa
kuuza kwa gharama za juu, bali atakiwa afanye wepesi kwa ndugu zake
waislamu na kuwahurumia ili na yeye ahurumiwe na Mola wake Mlezi kama
zilivyokuja hadithi katika jambo hili:-

A e T T O N B e AT

“ Wenye kuhurumiana hurehemewa na Allah Mwingi wa Rehma.
Wahurumieni wale waliyo katika ardhi atakuhurumieni na kukurehemuni yule
aliye kuwa juu”.



oA (- ¥

Hii hadithi inajuulisha kila kiumbe hadi dalali ambaye huyu akiwafanyia
viumbe wa Allah (Subhanahu Wataala) wepesi na kuwahurumia na akawa
asifanye tamaa juu ya kazi yake ya udalali, basi atarehemewa na yeye na
Mola wake Mlezi na kutiwa baraka ndani yake.

NASAHA MUHIMU KWA MADALALI

Madalali wengi wao ni watu ambao wanaifanya kazi hii ya udalali bila ya
elimu, na hili ni kosa mtu kufanya jambo kwa ujinga kwani yoyote anaefanya
jambo kwa ujinga basi kukosea kwake ni kukubwa kuliko kupatia kwake na
ndio maana ikawa kutafuta elimu ni jambo la lazima kwa kila muislaamu:-

s (1Y) Erle ol ) (4 J6 B30 5 T 200 )

“ Kutafuta elimu ni faradhi juu ya kila Muislamu basi ewe dalali uliyekuwa
unafanya kazi hii kwa mazoea, badilika na jifunze kazi yako ili ujuwe ni upi
uhalali wake na upi uharamu wake ili ufanye jambo ambalo litakalokupa
manufaa katika dunia yako na akhera yako.

Lakini pia madalali wengi wana tamaa ya hali ya juu na kuwapandishia
wanunuzi zile bidhaa walizokabidhiwa zaidi ya hali ya kawaida ni jambo
lilokuwa si zuri basi epukana nalo ewe dalali ili hali yako iwe nzuri, kwani
sheria ya uislamu imekataza kupandishiana bei zaidi ya hali ya kawaida:-

oo (YORF) as (Y9 00) (g bl el pad (o 1525 G Y5 )

“ ... Na wala msipandishiane bei (gharama) ...”.

Kwa hiyo; Dalali anatakiwa asiwe na tamaa na akawa ni mwenye
kuwakomoa ndugu zake waislamu kwa kuwapandishia bei eti kwa kuwa
ameruhusiwa na mwenye mali au mmiliki wa bidhaa husika, haifai kufanya
hivyo ewe dalali na chunga uhalali wa kazi yako isijebadilika ikawa ni ya

haramu. Pia dalali ajitahidi kumtegemea Allah (Subhanahu Wataala) katika
kazi yake hii ya udalali kwani wengi wa madalali hufanya ushirikina katika
kazi yao ya udalali na ushirikina huo huufanya kwa lengo la kuwavutia wateja
ili wainunue bidhaa, kufanya kwao huku ni kumkera Mola wao mlezi
aliyewaumba, haifai kufanya shirki bali mtegemee Allah atakupa kile
unachokitaka kwa kumuomba yeye na kumuabudu na kumukhofu yeye peke
yake:-

P

“ Na yoyote mwenye kumcha na kumuogopa Allah humtengenezea njia ya
kutokea. Na humruzuku kwa namna asiyotazamia wala Kkuitarajia, na
anayemtegemea Allah basi yeye Allah humtosha, hakika Allah hufikisha
mbali jambo lake na kulitimiza. Allah hakika amejaaliya kila kitu na kipimo
chake”.

Kwa hiyo ewe muislamu unaefanya kazi hii ya udalali epukana na ushirikina
na mtegemee Allah katika hali zako zote kwani ndiko kuna mafanikio yako
na shirki haina manufaa isipokuwa ni kuangamia duniani na akhera, basi
zinduka ewe dalali juu ya hili usikubali kuuza dunia yako kwa akhera yako.

Jambo jengine la kumnasihi dalali ni kuwa subra ni jambo muhimu na jambo
la subra siyo kwenye udalali tu bali ni katika kila jambo ni vyema muislamu
ili afanikiwe ashikamane na subra na ndo maana mwenye kusubiri hulipwa
malipo yake bila hesabu:-

o ols A% a3l §yeall 335 Wik
“ Hakika wenye subira watapewa ujira wao bila ya hesabu”.

Kila anaefanya la kheri ambalo linazingatiwa na sheria ya uislamu na akawa
anakutana na mambo ambayo yanahitaji kufanya subra ndani yake basi ni
juu yake kujilazimisha na subra kwani ndiko kunako mafanikio na hata wewe
dalali unaefanya kazi ya udalali kwa misingi sahihi ya uislamu ni juu yako
kushikamana na subra na kutokukata tamaa na rehma za Mola wako mlezi:-

“Wala msikate tamaa na rehma za Allah”.

Jambo la kukata tamaa ni jambo la sheitani na jambo la subra ni jambo la
Allah (Subhanahu Wataala) na ndo maana Allah akasema yupo pamoja na
wenye kusubiri.

Do : 55201 46 u-’ﬂ‘aj\, - D oy

“ Hakika Allah yupo pamoja na wenye subira ”.

Kwa hiyo ewe dalali ukilifahamu hili utakuwa ni mwenye kushikamana nalo.

NASAHA ZINAZOFUNGAMANA NA UTEKELEZAJI WA AHADI NA
MIKATABA KWA MADALALI, WAMILIKI WA MALI NA
WANUNUZI WA MALI HIYO AU BIDHAA

Wamiliki wengi wa mali wanapofunga mikataba ya miamala ya kibiashara
huwa wanaitengua mwisho wake kwa kipato ambacho kinachoingia baada
ya mauziano kukamilika, huwachukua tamaa ya kuwafanya watengue
mikataba hiyo, jambo ambalo lipo kinyume na sheria ya uislamu kwani
uislamu umehimiza kuitekeleza ahadi na mikataba inayofungwa na kuepuka
kutengua ahadi hizo na mikataba hiyo:-

AR RN O%ij.ﬂ@ c\j.gjf\- c\}t\\; C)..:.:\ST \.é_jsué%
“ Enyi mliyo amini: Timizeni ahadi”

Hii ni aya inayohimiza kutekeleza ahadi na kuzitimiza, ikiwa mtu ameweka
ahadi kwa mfanyakazi wake kuwa atamlipa kiwango maalumu cha
mshahara kisha akatengua ahadi hiyo na mkataba huo, basi ajue kuwa
amefanya jambo ambalo la kumuasi Allah na kuziasi amri zake, na yoyote
mwenye kuasi amri za Allah huyu ataingia motoni, kwa hiyo ewe dalali na
ewe mmiliki wa mali na wote waliyofunga mikataba ni juu yenu kuchunga
ahadi zenu pamoja na mikataba muliyoifunga ili muepukane na adhabu za
Allah (Subhanahu Wataala), na pia kutengua ahadi ni katika alama za watu

wanafiki wanapoahidi hawatekelezi kama zilivyokuja hadithi kuelezea watu
wa aina hiyo.

Dalali hawi mzuri katika kazi yake mpaka pale atakapoacha kutengua ahadi
na akawa mbali na sifa hii mbaya na vile vile mmiliki wa mali au bidhaa
hatokuwa mzuri katika hali zake mpaka pale atakapokamilisha ahadi zake
na kuzitimiza.

DALALI WAPI ATACHUKUWA UJIRA WAKE JE ATACHUKUWA
KUTOKA KWA MMILIKI WA MALI AU KWA MNUNUZI AU
KITAKACHOZIDI NDICHO ATAKACHOCHUKUWA

Mas-ala haya ya dalali kuwa wapi atachukuwa ujira wake ni mas-ala muhimu
pia kufahamika kwa mujibu wa dalili zilizokuja na kauli za wanachuoni juu ya
mas-ala haya, panabainika haya yafuatayo:-

a) Dalali atakapokubaliana na mmiliki wa mali kuwa achukue kitakachozidi
baada ya kuuzwa kwa mali au bidhaa basi atachukuwa hicho kilichozidi.

b) Dalali atakapokubaliana na mmiliki wa mali au bidhaa kuwa atapewa
kiwango maalumu atakapouza bidhaa ya mmiliki basi ujira wake utakuwa
ni huo aliyokubaliana na mmiliki kuwa atampa kiwango hicho.

c) Wakati mwengine dalali huambiwa na mnunuzi kuwa nitafutie bidhaa
fulani na nitakupa kiwango fulani na wakakubaliana juu ya kiwango
hicho basi hapo ndipo ulipo ujira wa dalali.

d) Na pia dalali wakati mwengine hufunga makubaliano kwa muuzaji kwa
kumtafutia mteja atakaenunua bidhaa yake na wakati huo huo
amekubaliana na mnunuzi pia atapewa kiwango maalumu kwa hiyo
huchukuwa kutoka pande zote mbili, basi hakuna ubaya kufanya hivyo
na ndo maana wanachuoni wakasema haya yafuatayo:-

jitljj&.oOLS‘J;\_MU»LWéM‘j&U\&Sf?)W\J}TuTJ"

“Na amma kuchukuwa kwa dalali ujira kutoka kwa muuzaji na mnunuzi, basi
hakuna ubaya itakapokuwa jambo hilo limewekewa sharti au pamepita urfu
(desturi) za watu katika jambo hilo”.

TANBIHI: Desturi za watu zinazingatiwa ndani ya sheria ya Uislamu
itapokuwa desturi hizo hazipingani na Uislamu na endapo zitapingana na
uislamu basi desturi hizo zitaachwa na kupingwa na kukutazwa.

KUZIWEKA SAWA DHANA ZA WALE WENYE FIKRA POTOFU JUU YA
KAZI YA UDALALI

Kama ilivyokwisha tangulia kubainishwa dalili zinazoonesha kuwa kazi ya
udalali ni kazi inayofaa kisheria pale itakapotimiza sharti zinazotakikana
katika kazi hiyo:-

Kwa kujengea maelezo hayo, kuna baadhi ya watu wana dhana potofu juu
ya kazi hii ya udalali na kuona ni kazi mbaya tena ni ya haramu na kuwasema
vibaya madalali kwa kazi yao hii !!!

Dhana zao hizi zimejengeka kwa wengi wao kutokana na ukosefu wa elimu
inayohusiana na udalali ndio maana ikawapelekea waone kuwa kazi hii ni
kazi ambayo haifai na ni mbaya, hizi dhana ambazo walizoziweka au
zilizojengwa ndani ya nyoyo zao ni dhana zilizokuwa mbali na dalili na dhana
haisaidii chochote kwenye haki kama Allah (Subhanahu Wataala)
alivyosema:-

“ Na hawana ujuzi wowote kwa hayo, isipokuwa wanafuata dhana tu. Na
dhana haisaidii chochote mbele ya haki”.

Upeo wa watu hawa wanaodhania kuwa kazi ya udalali ni kazi iliyokuwa
mbaya sana tena ni kazi ya haramu ni kule kuyahesabu yale yanayofanywa
na baadhi ya madalali waliyokuwa hawana elimu ya hii kazi na wakawa
wanaifanya kwa uzoefu tu pasi na elimu, kwa hiyo wao wakatolea hukmu
ya kuwa kazi ya udalali haifai kwa yale yanayofanywa na baadhi ya
madalali.

Haki inajulikana kwa dalili na siyo kwa vitendo vya watu na huu ni msingi
muhimu kwenye mas-ala ya dini yetu ya uislamu, kama walivyosema
wanachuoni:-

“ tambue (kwanza) haki, utawatambua watu wake (watu wa haki), na hakika
hujulikana haki kwa dalili na wala haijulikani haki kwa watu wala kwa vitendo
vya watu”.

Kwa maneno haya ya wanachuoni, inabainika upotovu wa dhana za watu
wanaodhania kuwa kazi ya udalali ni kazi isiyofaa na hali ya kuwa dalili
zimekuja juu ya kufaa na kuhalalika kazi hii.

ANGALIZO: Tabia na vitendo vya baadhi ya madalali ni kweli ni vibaya sana
kwa sababu ya ukosefu wa elimu inayofungamana na mas-ala ya udalali,
kwa hiyo ewe dalali kabla ya kuiingia kazi hii basi ni vyema kuijua elimu yake
ili kuepuka kufanya jambo kwa ujinga.

“ Elimu ni nuru na ujinga ni giza”.

Elimu itakuangaza kwenye kazi yako ya udalali endapo utakuwa ni mwenye
kuwa na elimu ya udalali kwa misingi ya uislamu na ujinga ni giza
linalopoteza na kuharibikiwa ndani yake.

HITIMISHO

Mwisho kabisa tunamshukuru Allah (Subhanahu Wataala) kwa kutupa taufig
ya kukiandika kitabu hiki ikiwa tunakusudia kuwaekea muangaza wa elimu
wale wote wanaojishughulisha na kazi ya udalali kwani wengi wao
hawaifanyi kazi hii kwa elimu. Tunamuomba Allah (Jalla Jalaaluhu) kwa
majina yake matukufu na sifa zake kamilifu aifanye kazi hii iwe na ikhlasi na
iwe ni yenye kuwanufaisha waja wote na uislamu kwa ujumla wake.

(Aaamin)

KIMETAYARISHWA NA KUANDIKWA NA
ABUU MUHAMMAD HASNUU AMOUR KOMBO
AZZINJIBARIY ATTANZANIY

